
■ PUNTG DA VISTA

Absurditads en la lescha
per abitaziuns secundaras

DA CLAUDIA CADRUVI / ANR

Lescha da cugliunims» u «sch’i
na dat nagin referendum

n’avainsa betg fatg buna lavur».
Uschia tuni davosnoda sch’ins dis-
curra cun parlamentaris burgais
davart la lescha d’abitaziuns se-
cundaras. I n’è tuttavia betg
uschia che quests politichers na
van betg d’accord cun la lescha
che vegn tractada a partir da l’em-
na proxima en il parlament. Anzi,
ils politichers burgais èn inchan-
tads. La lescha zanestra dal taliter
l’intent da l’iniziativa «Basta cun
fabritgar abitaziuns secundaras
senza mesira».

La lescha lubescha per exempel
ch’in vitg cun lain dir 70

pertschient abitaziuns da vacan-
zas sa mida en in vitg cun 100
pertschient abitaziuns da vacan-
zas. Pertge? Pervi da l’artitgel 12.
El è il coc da la lescha e flada il
spiert da quels ch’èn adina s’ex-
primids encunter l’iniziativa. Te-
nor quest artitgel dastgan abita-
ziuns dal dretg vegl – pia da quel-
las che han existì avant il mars
2012 – vegnir duvradas sco quai
ch’ins vul. Ina chasa, abitada sur
onn, dastga il proprietari pia era
vender sco chasa da vacanzas.
Teoreticamain pon uss tut ils
proprietaris che abiteschan sur
onn en ina vischnanca turistica
vender per in bun daner lur do-
micil e bajegiar chasa en in vitg
nua ch’il terren custa damain. La

vischnanca turistica resta lura
enavos sco stget lieu da vacanzas
ch’è abità be en las stagiuns. Te-
nor il sboz ch’il cussegl federal
suttametta al parlament fiss quai
in scenari absolutamain legal.

En sasez fissi uss chaussa dal
parlament da curreger il sboz

dal cussegl federal. Ma en las
duas chombras federalas domine-
schan las partidas burgaisas.
Quellas han cumbattì serrada-
main l’iniziativa. Uss fan ellas sin
il pli in zichel finta da vulair met-
ter enturn il scumond da bajegiar.
Sco emprim tracta la chombra
dals chantuns la lescha. En lezza
sesan anteriurs cussegliers guver-
nativs da chantuns da muntogna
sco Martin Schmid e Stefan Engler
dal Grischun u Jean-René Four-
nier dal Vallais. Els avessan onns a
la lunga gì la pussaivladad da pro-
curar per in svilup pli miaivel.
Ma els han – ord persvasiun u
opportunitad – guardà tiers al
boom da fabritgar e forsa anc te-
gnì si satg a l’industria da con-
strucziun cun metter en vigur
mesiras mo falombras encunter la
sparpagliada da la cuntrada. En
sasez èsi in sbagl da noss sistem
democratic che gist quels politi-
chers, che han effectuà u lubì
quest svilup e che s’empon en
quest senn ch’il pievel svizzer ha
la finala ditg gea a l’iniziativa We-
ber, han uss da concepir la lescha
che stuess franar ils resultats da
lur atgna politica.

In garant en la lescha per pudair
cuntinuar a bajegiar sco fin qua è

il sistem da controlla. Las vi-
schnancas ed ils chantuns – pia
quels che han gea disditg – èn re-
sponsabels per survegliar che la le-
scha vegnia tegnida en e ch’ins na
cuntinua betg a surbajegiar regiuns
turisticas. Las vischnancas dum-
bran per exempel las abitaziuns da
vacanzas e mainan in inventari.
Exemplaric è era suandanta dispo-
siziun: «Survegnan commembers
da la cumissiun da bajegiar en lur
funcziun uffiziala enconuschien-
tscha da violaziuns, lur èn els obli-
gads d’annunziar quai a las autori-
tads penalas.» Quai vul dir: Sch’els
audan a la maisa radunda en l’usta-
ria ch’insatgi bajegia illegal, lura na
ston els betg dar part. D’annunziar
han els mo surpassaments ch’els
vegnan sissur «en lur funcziun uffi-
ziala». Igl è strusch da temair ch’in-
satgi che surpassia la lescha d’abita-
ziuns da vacanzas fetschia da savair
quai en ina brev uffiziala ch’el tra-
metta ad in commember da la cu-
missiun da bajegiar.

Simptomatic èsi che mo dus
pitschens artitgels tractan ils

chastis e las puniziuns per persu-
nas che bajegian scumandada-
main. Passa la mesadad da la le-
scha descriva las excepziuns che
lubeschan da construir e vender
chasas da vacanzas nua ch’i ha gia
talas en abundanza.

Reto Pedotti sco cusglier cumünal
Cun gronda majorità han tuot ils ses cu-
münsdaScuol e contuornsdecis dad ir vias
nouvas cun la fusiun. La gruppa da proget
per la fusiun ha contribui a quist resultat
cler. Ella ha ponderà e reponderà, egualisà
e relativà tenor buna tradiziun svizra, per
ne avantagiar ne dischavantagiar las singu-
las fracziuns.L’extaisapreparaziunda la vo-
taziun es gnüda onurada da votantas e vo-
tants cun ün stupend resultat.

Reto Pedotti s’ha partecipà da prüma
davent illa gruppa da proget. Cun üna
collavuraziun intensiva e constructiva,
dal punct da vista da cumüns gronds e
pitschens. Bleras dumondas han pudü
gnir scleridas, blers oters problems spet-

tan a bunas soluziuns. La realisaziun dal
proget Scuol fusiunà bsögna persunas
chi sun persvasas dal intent e chi han vis
la necessità urgiainta. Be esser commem-
ber d’ün parti chi’d es cunter müdadas e
far alch dumondas nu basta.

Il Parti socialdemocrat es persvas cha
Pedotti cun seis ingaschamaint e seis
grond savair da la politica regiunala, tan-
ter oter tschinch ons cusglier da cumün
e 10 ons capo da Ftan, es la persuna güsta
per la suprastanza cumünala. Da sia ex-
perienza profitan tuot las fracziuns e tuot
ils abitants e las abitantas. Perquai tocca
il nom Reto Pedotti sün mincha cedla.

Parti socialdemocrat Engiadina Bassa

